
X. [STEPHANI REGIS DECRETUM, QUO DECLARATUR IUDAEI FALSA PREMI
SUSPICIONE DE NECATIS CHRISTIANORUM PUERIS, VARSAVIAE, 5 LIPCA 1576 R,]

Stephanus etc. Significamus etc., quod cum ad Nos auresque Nostras res atque causae
antehac fortasse Nobis inauditae, ita magnopere mirandae de occidendis Christianorum per
ludaeos pueris, et potissimum nunc sublato necatoque in terra Gostinensi cuiusdam nobilis dicti
Studzienski puero pervenissent, eiusque facinoris ludaei non insimularentur modo, sed
accusarentur etiam, res Nobis dignam visam esse, cuius veritatem adamussim diligenterque
investigaremus et perquireremus, atque eo etiam diligentius, quod accusationem hanc de furto
abstrahendis ac necandis per ludacos pueris deque divinissimi sacramenti per eosdem emp-

tione non recens neque nunc primum natam esse, sed iam pridem in vulgo iactari, uc multas eo
nomine excitatas es se saepius tragoedias, ex multorum relatione didicissemus; itaque cum nobiles
praedicti publice apud Nos hoc nomine de Iudaeis quererentur, puerumque mortu-
um commonstrarent, diligentem eius rei inquisitionem esse volebamus. Id vero cum ab offi-
cialibus nostris summa cura fieret adessentque ludaei, ac res utrinque probationibus et
documentis examinaretur, compertum est, non modo nullam eius facinoris penes ludaeos
culpam esse, sed ne suspicionem quidem, immo ipsos nobiles cum viderent, vanam se
opinionem secutos esse, nullumque facti huius crimen in ludaeis conspicerent, non exspectata
sententia Nostra discessisse. Quo posteaquam factum esset, ludaei, qui satis superque
suam hac in re comprobarent innocentiam, graviter apud Nos demum conquesti sunt,
quod hoc nomine ob wvulgi scilicet quandam de illis opinionem, quasi sanguine christiano
opus habeant puerosque Christianos conquerant et enecent, et quasi divinssimum sacramentum
expetant emantque a christianis, et ex il-lo sanguinem humanum eliciant, non solum plurimas
perferant molestias, sed multi ex illis vitae etiam periculum adierint, tormentaque et cruciatus
pertulerint, turpi etiam morte perierint, quam vero iniuste et praeter meritum antecessorum
Nostrorum decretis atque privilegiis commonstrarunt, tandemque diligenter ac submisse Nobis
per quosdam consiliarios Nostros supplicarunt, ut aliquando modum et rationem aliquam
iniremus, quomodo calumniarum, molestiarum iniuriarumque, quas ob id patiuntur, finis tandem
aliquis reperiatur. Quibus supplicationibus Nos permoti, volen-tesque viam eiusmodi calumniis
praecludere ac causam turbarum et carnificinae, quam saepius ludaei immerito ob id subibant,
amputare, de certa Nostra scientia de consilioque senatorum Nostrorum statuimus, ne
amplius quisdam ludaeis in Regno et dominiis Nostris consistentibus, illegitime furtum atque
necem puerorum Christianorum emptionemque divinissimi sacramenti, cum ab utroque horum
alieni fuerint, imputare, eosque harum rerum insimulare, vel apud iudicem seu magistratum
quemvis accusare audeat et praesumat; re enim ipsa ostenderunt, quae de illis hoc nomine confecta
sunt, ut plerumque res fuisse veritati contrarias, neque illos vel sanguine opus habuisse, vel
sacramentum divinissimum expetivisse. Quare quicunque id ausus fuerit, cuius-cunque sit
ille conditionis, quod inde multac turbae nascantur atque proveniant, eum propterea severe
punire volumus. Hoc est, qui insimulaverit earum rerum ludaeos, is puniri debet ut
calumniator; qui vero accusaverit apud iudicem atque capitalem actionem ob id Iudaeo inten-
taverit, is poena talionis, hoc est capitis puniri debet. Quod Nostrum decretum ad notitiam
omnium et singulorum, quorum id interest, maxime vero palatinorum, castellanorum,
capitaneorum et eorum loca tenentium ac quorumvis magistratuum, proconsulum consulumque
deductum esse volumus, mandantes, ut in omnibus iuxta illud sese gerant et conservent,
ceterisque ad notitiam deducant secusque pro gratia Nostra ne fecerint, In cuius etc. Datum
Varsaviae die quinta mensis Iulii anno 1576. Stephanus Rex subscripsit.

